
ABSTRAK 

Hafazan al-Quran merupakan aktiviti pembacaan al-Quran secara konsisten dan 

berperingkat sehingga murid tahfiz mampu mengingati dan membacanya tanpa melihat 

kepada mushaf. Hafazan al-Quran juga merupakan proses yang digunakan untuk 

menyimpan ayat al-Quran di dalam memori. Terdapat pelbagai teknik yang dijangka 

dapat membantu murid tahfiz dalam proses hafazan. Walau bagaimanapun, pengamalan 

teknik hafazan al-Quran perlu dikaji menerusi kategori gender berdasarkan 

kecenderungan memori murid tahfiz tersebut. Kajian ini memfokuskan untuk mengenal 

pasti dan membandingkan teknik hafazan al-Quran yang diamalkan murid serta 

kecenderungan memori dalam teknik hafazan al-Quran yang diamalkan murid tahfiz di 

MITS Klang. Kajian ini dijalankan di MITS Klang dengan menggunakan pendekatan 

tinjauan. Murid tahfiz di MITS Klang terlibat sebagai responden (n=192). Data 

dikumpul menggunakan set soal selidik sebagai instrumen dan dianalisis menggunakan 

perisian komputer IBM SPSS Statistics. Hasil kajian mendapati bahawa murid tahfiz 

lelaki cenderung menggunakan teknik “menghafaz dengan memilih waktu yang sesuai 

(C9)” (85.3 peratus, n=81). Manakala murid tahfiz perempuan pula didapati lebih 

cenderung mengamalkan teknik “mengulang dengan melihat dan tanpa melihat ayat 

(C2)” (94.8 peratus, n=92). Bagi hasil kajian kecenderungan memori dalam kalangan 

murid tahfiz mengikut gender, ujian Friedman mendapati perbezaan signifikan pada 

hasil analisis murid tahfiz lelaki mendapati “sistem memori visual” (mean rank: 2.56) 

lebih tinggi berbanding “sistem memori semantik” (mean rank: 1.98) dan “sistem 

memori episodik” (mean rank: 1.45) dengan χ2(2)=59.08 ρ=.000. Manakala hasil 

analisis murid tahfiz perempuan mendapati “sistem memori visual” (mean rank: 2.43) 

lebih tinggi berbanding “sistem memori semantik” (mean rank: 2.15) dan “sistem 

memori episodik” (mean rank: 1.42) dengan χ2(2)=53.21 ρ=.000. Kajian ini juga 

mendapati pembangunan sebuah kerangka pola kecenderungan memori dalam teknik 

hafazan terhadap pencapaian hafazan murid tahfiz. Kesimpulannya, kajian ini 

mendapati kecenderungan memori berdasarkan teknik hafazan mengikut gender yang 

tepat dijangka dapat mengukuhkan hafazan al-Quran. Kajian ini juga mendapati 

pemilihan responden murid tahfiz daripada institusi tahfiz profesional yang lain 

dijalankan dalam kajian akan datang bagi mengenal pasti kecenderungan memori dalam 

teknik hafazan yang diamalkan berdasarkan gender. 

BAB 1  
PENGENALAN 

1.1 Pendahuluan 

Al-Quran adalah satu rujukan yang terpenting dalam kehidupan umat Islam. 

Penerapan nilai-nilai al-Quran adalah mustahak dalam diri masyarakat Islam yang 

meyakini segala kehidupan dalam alam ini adalah milik Allah SWT (Meerangani et al., 

2021). Al-Quran juga merupakan sebuah kitab petunjuk kepada manusia dalam 

membina masyarakat yang bertakwa dan adil berasaskan kasih sayang, belas kasihan, 

persaudaraan, bertolak ansur, bertanggungjawab, berfikiran bebas, demokrasi, tidak 

zalim, tidak sombong dan masyarakat yang berjalan mengikut garis panduan al-Quran 

(Daud & Musa, 2021). Selain itu, manusia merupakan khalifah di muka bumi ini yang 

dipertanggungjawabkan dengan amanah yang perlu dilaksanakan. Justeru itu, matlamat 

utama pendidikan al-Quran ialah mendidik manusia supaya mengabdikan diri kepada 

Allah SWT dengan mengikuti segala titah perintahnya. Seperti yang dinyatakan di 

dalam al-Quran: 

نسَ إِلََّّ    ﴾ ٥٦ليَِ عْبُدُونِ﴿وَمَا خَلَقْتُ الِْْنَّ وَالِْْ
Maksudnya:  

Aku tidak menciptakan jin dan manusia melainkan agar mereka 

beribadah kepada-Ku 

(Al-Zariyat 51:56) 

Ironinya, matlamat pendidikan al-Quran juga meliputi peranan menjadi manusia 

yang bertamadun, beriman dan beramal dengan ilmunya serta mampu memikul 

tanggungjawab membangunkan diri, keluarga, masyarakat dan negara. Pembentukan 

pendidikan al-Quran memberi implikasi terhadap jasmani, rohani, emosi dan intelektual 

individu, berasaskan daripada prinsip Islam yang dipetik daripada al-Quran dan al-

Sunnah (Hussin et al, 2020). Penciptaan manusia sebagai pemimpin kepada makhluk-

makhluk yang lain seperti firman Allah SWT: 

 




